ཁ་ཡིག
 
གདོན་གྱིས་བཟུང་བའི་སྙན་ངག
 
 
 
 རྩོམ་པ་པོ།   སེང་རྡོར།
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

རྩོམ་སྒྲིག
 
 
 
རྩོམ་པ་པོ།   སེང་རྡོར།
འཕྲུལ་དེབ་བཟོ་མཁན།	  བེ་རི་རིག་པའི་རྡོ་རྗེ།
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
 
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་རྩོམ་པ་པོར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འཕྲུལ་དེབ་བཟོ་སྐྲུན་པར་འབྲེལ་བ་བྱེད་ཡུལ།

ཉག་ག་ཕ་གིར། 

 

རྟ་ཕོ་ཆུ་འཐུང་རྣ་བ་བསྒྲེངས་ཏེ་ཉན་སྒུག་བྱེད་པའི་བར་གླགས་དེར། ། 
ང་ཡི་མདུན་ཕྱོགས་ཐང་ཁུལ་རང་ནས་ངང་པ་སྐོར་ཞིག་ཚོམས་ཏེ་གྲག །
ལུག་གི་སུག་པས་རྩྭ་ལྡུམ་བཅད་དེ་དྲི་ཞིམ་སྣ་ཚོགས་རི་སྒང་འགྲོ །
སྟོངས་ཤིང་ཕྱེ་བའི་ཉག་ག་དེ་ནས་ལྗང་སེར་གློ་དམར་ན་བུན་བཅས། །
མཚོ་ནང་པད་མོ་འདར་བ་བཞིན་གྱི་ཅི་ཞིག་ཨེ་འབུད་སྙིང་ཁ་ལྡིང་། །
 
ཟིལ་པ་ཁྲོམ་ཁྲོམ་རྩི་ཤིང་དེ་དག་ཅི་ཞིག་ལྟར་སྟེས་འཚང་ཁ་རྒྱག ། 
དེ་དང་ལྷན་ཅིག་འཚུབ་སྐོར་གྱུ་ལེར་རྡུལ་གྱི་ཕུང་པོ་བར་སྣང་འདུག །
ཆུ་བོའི་གཞུང་ལ་མེ་ཏོག་ལྷུང་ཞིང་འོད་གུར་དང་བཅས་ཆིལ་ཆིལ་འཕྱོ །
བདག་རང་ཅིས་ཀྱང་སྒུག་བཟོད་མེད་པར་ལུང་པ་ཀུན་ཏུ་རྒྱང་མིག་བལྟས། །
རླུང་ངམ་ཅི་ཞིག་ས་ཚོད་རེ་ནས་འདི་གར་གཏོད་དེ་འོང་ངམ་སྙམ། །
 
བུང་བའི་འཕོངས་ལ་མེ་ཏོག་འཛུགས་པའི་བྱིས་པ་དེ་ཚོ་ལོགས་ཤིག་བྲོས། །
ཆོན་མགོར་འཕངས་པའི་སྐ་རགས་ངུར་སེར་བཞོ་འབྲི་མ་ཞིག་ཁུར་དེ་སོང་། །
ད་སྟེ་ཉི་མ་དམར་ཐག་ཆོད་ཀྱང་ཚེག་ཆོམ་སྒྲ་ནི་ཡོད་མི་དཔེ། །
ཁྱི་རྣམས་རི་གཤམ་ཟུག་སྐད་འདོན་ཞིང་གཅིག་འཕྲོར་གཅིག་ཏུ་ཤོར་བ་ན། །
བགྲེས་སོང་འགའ་ཞིག་ནུབ་ཁར་ཕྱོགས་ཏེ་སྨིན་མ་ནང་དུ་བསྡུད་ཅིང་འདུག །
 
ས་ངོས་མཉམ་པའི་བྱི་བ་རྒྱ་སྨུག་མགྲིན་པ་ཁྱོགས་ཏེ་མུར་མུར་ཟ། །
ཐལ་བ་ཤུར་ཤུར་ལྕུང་ཀ་རེ་གཉིས་ཕྱིར་ཞིང་ཕྱིར་ཞིང་ཙག་འགྱུ་བྱེད། །
མདའ་རྒྱང་གང་གི་རྒྱབ་མདུན་ཕྱིན་ན་ལྷས་རྩར་བྱིང་སྟེ་འགྲོར་མི་བཏུབ། །
ལྷིང་འཇགས་ཁྲོད་ཀྱི་ངང་སྒུག་འདི་འདྲ་ཁ་ཚ་དགོས་གཏུགས་མ་རེད་དམ། །
ད་ནི་ཅིས་ཀྱང་ཉག་ག་ཕ་གིར་ཡང་སྙིང་ག་རེ་འབུད་ན་ཨང་། །
 
ཤིང་སྒོ་སྐྱ་བོ་ཙིར་སྒྲ་དང་བཅས་གནམ་སའི་མཚམས་སུ་ཕྱེ་བ་དང་། །
སྡེ་འདབས་ཆུ་འཁོར་ཡི་གེ་དང་བཅས་མུན་པའི་མཚམས་སུ་འབར་བ་དང་། །
ལམ་གྱི་བཞི་མདོར་གྲིབ་མ་འགའ་ཞིག་རིང་ཐུང་སྣ་ཚོགས་སྟོན་ཞིང་སྟེ། །
གངས་རི་ནུར་བའི་ས་ཆགས་དེ་ལ་འདི་ནས་ཕྱིན་ན་སླེབས་སམ་ཅི། །
ད་ནི་ཅིས་ཀྱང་ཉག་ག་ཕ་གིར་ཡང་སྙིང་ག་རེ་འབུད་ན་ཨང་། །
 
དཀར་དམར་འདབ་མའི་ཚེ་སྲོག་འདི་དག་ཉག་ག་དེ་ནས་སྐྱེས་སམ་ཅི། །
ཉི་ཟེར་འབབ་པའི་རྒྱ་མཚོ་ཆེན་པོ་འདི་ཡི་རྒྱབ་ན་འཁྱིལ་ལམ་ཅི། །
ཁམ་ནག་སྔོ་སྐྱའི་ལྗོངས་བཀོད་རེ་རེ་རྣམ་རིག་འདྲོགས་པ་ཅིའི་ཕྱིར་ཡིན། །
གསེར་རྡུལ་འཐིབས་སེའི་ཤ་བ་ཁྱུ་གཅིག་ཉག་ག་དེ་ནས་འཐོན་ནམ་ཅི། །
ལྗང་ནག་ལོ་མའི་རྒྱབ་ཡོལ་ཅན་ཞིག་དེ་ཡི་རྗེས་སུ་འབྱོན་ནམ་ཅི། །

མདང་ནུབ་ཡང་།
 

ཀྱེ་མ་མདང་ནུབ་ང་ཡི་རབ་གསལ་ཁ་ནས། ། 
གཡུ་ཡི་སྨིན་མ་ཞིག་གིས་སྐེ་སོ་ལྟའོ། ། 
ཀྱེ་མ་མདང་ནུབ་ང་ཡི་མཆོད་སྒམ་ངོས་སུ། ། 
ཞལ་འབག་ནག་པོ་ཞིག་གིས་དབུ་ཉུག་བྱེད་དོ། ། 
བྲང་གཞི་ཆེན་པོ་དེ་ཡིས་རྡོ་རྗེ་གསོར་རོ། ། 
ཟླ་བ་ཁམ་པ་དེའང་གདུགས་ལྟར་འཁོར་རོ། ། 

ཀྱེ་མ་མདང་ནུབ་ང་ཡི་རྣ་ཅོག་བུག་ནས། །
རས་པ་ཉམ་ཐག་ཅིག་གིས་བྱ་འབོད་འདོན་ནོ། ། 
ཀྱེ་མ་མདང་ནུབ་ང་ཡི་མལ་ཁྲིའི་ལོགས་སུ། ། 
ཀ་ལི་ཕྱེད་པ་ཞིག་གིས་དབུ་སྙུང་བཅས་སོ། ། 
ཕྱག་དཔེ་མདའ་ཚད་མ་ཞིག་རྟ་སྐད་སྒྲོག་གོ ། 
སྤྱང་ཐོ་ལྷམ་མགོ་ཅན་ཡང་རླུང་གིས་གསིག་གོ །

ལྟོས་དང་ཕར་ཞིག་ནམ་མཁའི་སྒོ་འཕར་ནང་ན། ། 
གཡུང་དྲུང་བཀའ་གཙིགས་ཁུར་བའི་གཤོག་པ་མཐོང་ཞིང་། ། 
སྐར་མའི་ཐོད་ཕྲེང་བཞེས་པའི་མཚན་མོའི་པང་དུ། །
མཐའ་ཆགས་ལྷ་ཡིས་བྱས་པའི་མངའ་རིས་གསལ་སོང་། ། 
རབ་རིབ་བསང་མེའི་ངོགས་སུ་ཡོབ་རྡུང་ཐོས་འོང་། ། 
ཕན་ཕུན་དར་ལྕོག་གསེབ་ཏུ་སྣ་སྦྲིད་གོ་འོང་། ། 

ལྟོས་དང་ཚུར་ཞིག་ང་ཡི་སྡོད་ཁང་ཀླད་ལ། །
དུས་གསུམ་སྣོད་དུ་བསྒྲིགས་པའི་དཀར་ཆ་བབས་ཏེ། །
བརྒལ་མེད་ན་བུན་འཐིབས་པའི་བང་རིམ་རེ་རེར། །
ལོ་ཟླའི་ལྷ་སྒྲུང་རིང་མོ་སྟག་ཤ་བྲིས་འདྲ། །
སྐྱ་མདའ་མ་གསལ་བར་དུ་རྨིག་སྒྲ་བྱུང་ངོ་། །
མུན་པ་མ་འཛད་བར་དུ་རྔ་སྒྲ་གྲག་གོ །

ཀྱེ་མ་ད་དུང་ལྗང་ལོའི་ཤམ་ཐབས་ཅན་ཞིག །
སེང་ལྡེང་ནགས་མའི་ཚལ་དུ་བྱང་ལ་གཟིགས་ཤིང་། །
ཀྱེ་མ་གཞན་ཡང་པད་མའི་དགྲ་སྟ་ཅན་ཞིག །
དུར་ཁྲོད་བསིལ་བ་ཚལ་དུ་ཤར་ལ་ཆས་སོ། །
ཉི་མ་དམར་ཐག་ཆོད་དུས་མ་ཎི་ལྷང་ལྷང་། །
གྲྭ་པ་བཤུམས་ཐག་ཆོད་དུས་མི་རོ་ཐར་ཐར། །

ལས་ཀྱི་མགྲོན་བུ་སྤྲས་པའི་སྦྲང་མ་དེ་ཚོ། །
མདང་ནུབ་ངེད་ཅག་སྐྱོ་བའི་སྐྱོ་རོགས་ཡིན་སོང་། །
འགྲོ་དྲུག་ཕྱག་ངོར་གཟིགས་པའི་དཀྱིལ་ཀྲུང་དེ་ཚོ། །
མདང་ནུབ་ཁྱེད་ཅག་སྡུག་པའི་སྡུག་རོགས་ཡིན་སོང་། །
འདི་ན་སུ་ཡང་ཉི་ཟླའི་མཐའ་གཉིས་ཡིན་པས། །
འབྱུང་བཞིའི་དོ་ཤི་དོ་ཆད་ལབ་ཚོད་མ་ཡོད། །

སྙན་ངག་པ་ཧེ་ཙི་དྲན་པ།
 
 
ཞལ་ཆད་དང་ཉི་མ་གཉིས་པོ་དམར་ཆེམ་ཆེམ་ནུབ་ཏུ་བཞུད་སོང་། །
ཧེ་ཙི་དང་ཞལ་ཆད་གཉིས་པོ་ཁེར་ཧྲེང་ཧྲེང་ཤར་དུ་བཞུད་སོང་། །
ལྕགས་ལམ་གྱི་མཐོངས་དང་སྒང་ལ་བྱ་ཚོགས་དང་མུན་པ་འཁྲིགས་སོང་། །
མེ་འཁོར་གྱི་འཁྲིས་དང་ལོགས་ལ་བཀའ་ཁྲིམས་དང་སྐྲ་ལོ་ཟགས་སོང་། །
རྩྭ་སྐྱ་དང་རླུང་ཙི་ཆུང་ཆུང་ངེས་མེད་དུ་གཡོ་ཞིང་སྡོད་པ། །
ཆུ་བོ་དང་གྲོང་སྡེ་ཐར་ཐོར་སྙམ་མེད་དུ་གསལ་ཞིང་འགྲིབ་པ། །
དཀོན་མཆོག་གི་བུ་ཕྲུག་གཅིག་ཅིག་གནམ་སྒོ་ལ་ཤར་གྱིས་བསྐྱོད་དེ། །
སྙན་ངག་གི་བྱེད་པོ་རྣམས་ལ་ཁྲག་དམར་གྱི་རྒྱང་ཤིང་བསྟན་སོང་། །
མཚན་གུང་དུ་སྐར་མདའ་ཡེར་ཏེ་སྤྲིན་དཀར་གྱི་བྲང་ཁ་རྨས་སོ། །
ཟླ་འོག་གི་བཞི་མདོ་རེ་ལ་གཟུར་མེད་ཀྱི་ཁྲམ་རྟགས་བབས་སོ། །
སྤྱང་ཚོགས་ཀྱིས་བྱེ་ཐང་ཉུལ་དུས་གནམ་མཐའ་ལ་སྤྱན་རས་དོད་སོང། །
སྐྱེ་བ་དང་འཆི་བ་གཉིས་པོ་སྙོམ་ཐིག་ཏུ་འདྲེས་ཏེ་ཡོད་སོང་། །
ཚོད་ཚོད་དུ་བསེར་བུ་ལྡང་ཞིང་མཚམས་མཚམས་སུ་ས་རྡུལ་འཐིབས་པ། །
མཚམས་མཚམས་སུ་འདྲེ་མེ་འབར་ཞིང་ཚོད་ཚོད་དུ་འུག་ཆུང་གྲག་པ། །
སྤོ་ཐོ་དང་ས་ཀོང་རེ་ལ་སྨག་རིམ་གྱི་ངུད་མོ་འཁྱིལ་ཏེ། །
རྡོ་བ་དང་རྩྭ་རྐང་རེ་ལ་སྙན་ངག་གི་འོ་དོད་ཐིམ་ཡོད། །
ཉིན་བྱེད་ཀྱིས་གནམ་ཐག་བརྒྱབ་སྟེ་ཤིང་སྡོང་ལ་དཔྱང་དུ་གསོལ་ལོ། །
ཉིན་བྱེད་ཀྱིས་བོང་བུ་བཅིབས་ཏེ་རི་ཟོམ་ལ་འགྲོ་རུ་གསོལ་ལོ། །
ཉིན་བྱེད་ཀྱིས་སྨྱུག་ཞྭ་མནབས་ཏེ་ཆར་ནང་ལ་བཞེང་དུ་གསོལ་ལོ། །
མི་ཡུལ་གྱི་རི་གཤོང་ཀུན་ལ་ཁྲག་དྲོན་གྱིས་ཆག་ཆག་ཐོབ་ཤོག །
འཆི་བ་ནི་གསོན་པ་ཡིན་པས་ཧེ་ཙི་ལ་ཞེད་པ་ཅི་ཡོད། །
གསོན་པ་ནི་འཆི་བ་ཡིན་པས་ཧེ་ཙི་ལ་དངངས་པ་ཅི་ཡོད། །
ཁྲག་ནང་གི་རྒྱང་ཤིང་སྒང་ལ་སྐྱོབ་པ་དང་ཧེ་ཙི་གཤེགས་སོང་། །
ཁྲག་ནང་གི་ལྕགས་ལམ་སྒང་ལ་ལུ་གུ་དང་ཧེ་ཙི་གཤེགས་སོང་། །

ཁྱེད་རང་ད་བར་དུ་གང་ལ་སྦས་པ་ཡིན། 
 
 
_____འཕགས་མ་གཞན་ཞིག་ལ།
ཁོ་བོ་ཡོང་སའི་ལམ་ཐག་ཞེ་དྲག་རིང་པོ་ཡིན། ། 
ཕོ་ལོ་ཉི་ཤུའི་སྒང་གཤོང་ཏན་ཏན་རྗེས་སུ་བསྐྱུར། ། 
འབབ་ཚིགས་མཐའ་མའི་སྒང་ནས་ཁྱེད་དང་མཇལ་ཁ་ཞུས། ། 
བསྐལ་བའི་ཁ་ཆད་བཙན་པོ་ཕར་བཤད་ཚུར་ལབ་བྱས། ། 
དོ་དགོང་ཞག་མལ་གཏོང་ངམ་ང་ཡི་སྨིན་མཛེས་མ། ། 
ཡང་ན་ལ་གོར་བཞུད་དམ་བདག་གི་ལུས་ཕྲ་མ། ། 
ལྟོས་དང་མཚན་མོའི་སྲང་ལམ་འདི་ལྟར་བློང་ཞིང་བློང་། ། 
བུ་ཆུང་སེམས་ཀྱི་གསེར་ཐག་གང་ལ་ཅི་ལྟར་མདུད། ། 
ཁྱེད་རང་ལོག་སའི་ཡུལ་ཀྱང་འདི་ཙམ་མིན་ཚོད་རེད། ། 
མོ་ལོ་ཉི་ཤུའི་རྒྱལ་ཕམ་བྲང་ཁར་སྦས་ཏེ་ཡོད། ། 
མགྲོན་ཅོག་རྗེས་མའི་འཁྲིས་སུ་ང་དང་གྲུ་ཐུག་བརྒྱབ། ། 
ཚེ་ཡི་ཐོབ་སྐལ་གཉན་པོ་ཡང་བཤད་བསྐྱར་བཤད་བྱས། ། 
དོ་དགོང་ལམ་ཆང་མཆོད་དམ་ང་ཡི་སྐད་སྙན་མ། ། 
ཡང་ན་ཤད་ཀྱིས་འགྲོའམ་བདག་གི་ངག་བདེ་མ། ། 
སོམས་དང་མཚན་མོའི་གློག་ཞུ་འདི་ལྟར་སྐྱ་ཞིང་མོག ། 
བུ་ཆུང་ཡིད་ཀྱི་ཤེལ་སྒོ་སུ་ལ་ཅི་ལྟར་སྟོན། ། 
མི་ཚོགས་རྒྱ་མཚོ་བཞིན་དུ་གཏིང་མཐའ་མེད་ནའང་། ། 
ལས་དབང་གཏན་འཁེལ་བཞིན་དུ་ནོར་འཛོལ་མི་མངའ་སྟེ། ། 
ང་ཡིས་ཁྱེད་རང་འདི་ལྟར་བདེ་བླག་རྙེད་པ་དང་། ། 
ཁྱེད་ཀྱིས་ང་ཡང་དེ་ལྟར་སྙམ་མེད་ཟིན་པ་ལགས། །
ད་ནི་སྡོད་ཁང་ཟུར་ནས་ངང་ཙམ་ཁ་བརྡ་ཨེ་གློད་དམ། །
ཡང་ན་ཕྱི་མིག་དང་བཅས་སོ་སོའི་ལམ་དུ་བརྟོལ་འགྲོ་འམ། 
ཉོན་དང་སྟོན་ཟླའི་ཞག་ཆར་འདི་ལྟར་ངུ་ཞིང་འཁུན། །
བུ་ཆུང་འདུན་པའི་ལབ་སོན་ནམ་ཞིག་སུ་ཡིས་འཁྱེར། །

བཀྲ་ཤིས་བདེ་ལེགས་ཞུ།
 
 
____བཙོན་གྲོལ་ཐོབ་པའི་བཤེས་གཉེན་ཞིག་ལ།
མུན་ཁང་ཕུ་མེད་གང་ལ་ད་གདོད་སེར་ཁ་ཕྱེ་སོང་། །
མི་བོའི་ལྕགས་སྒྲོག་ཁོལ་མ་སྐད་ཅིག་རང་སར་ཁྲུལ་བྱུང་། །
སྣ་མགོའི་ཤེལ་མིག་འོད་ཀྱིས་ཡང་བསྐྱར་གངས་ལ་གཟིགས་སོང་། །
ཤེལ་མིག་ཆག་ཀྲུམ་མེད་པར་ཡང་བསྐྱར་བོད་ལ་གཟིགས་སོང་། །
ཤེས་པ་གསལ་ཞིང་ཨེ་དྭངས་བོད་ཀྱི་གོམ་ཞེང་ཆེན་པོ། །
ལུས་པོ་ངལ་ཞིང་ཨེ་ཆད་བོད་ཀྱི་ཕྲག་ཞེང་ཆེན་པོ། །
གནམ་སའི་མཚམས་ནས་ལོག་པའི་བོད་ཀྱི་གྲིབ་མ་རིང་པོ། །
ཁ་ཏ་ཚིག་གསུམ་གློད་དང་བོད་ཀྱི་གསེར་ལྕེ་རིང་པོ། །
ནས་ཆང་ཕོར་གང་མཆོད་ཏེ་སྙིང་གི་ཚ་བ་ཕྱུངས་དང་། །
བྱ་རྨྱང་ལན་གསུམ་གྱིས་ཏེ་རུས་པའི་སྦྲིད་བག་སེལ་དང་། །
ཁྱེད་ལ་སེམས་ཀྱི་ཁོང་ནས་དར་དཀར་ཟམ་པ་རྐྱོང་ངོ་། །
ཁྱེད་ལ་སྙིང་གི་སྦུབས་སུ་ཟ་འོག་གདན་ཁྲི་རྒྱག་གོ །
ཡབ་ཡུམ་རྒས་པའི་བཞིན་ལ་ཡང་བསྐྱར་ཉི་མ་དྲོ་བྱུང་། །
མ་སྨད་གདུང་བའི་ཁོག་ལ་ཡང་བསྐྱར་སོས་རླུང་ལྡང་སོང་། །
ཕྱོགས་ཀྱི་གྲོགས་པོ་དག་ཀྱང་ཡང་བསྐྱར་མཆི་མས་དགད་བྱུང་། །
ལས་ཀྱི་སྤུན་ཟླ་ཚོའང་ཡང་བསྐྱར་སྤྲོ་བས་བཤུམས་སོང་། །
ཉིན་གྲངས་དེ་ཚོད་ཅིག་ལ་ཁྱེད་ཀྱིས་གཟུགས་ཁྲུས་མ་བྱས། །
ཟླ་ངོ་འདི་ཙམ་ཞིག་ལ་ཁྱེད་ཀྱིས་ཐུགས་ངལ་མ་གསོས། །
ད་ནི་ཆུ་རྫིང་ཞིག་ཏུ་ངང་ཙམ་སྦང་བར་གྱིས་དང་། །
ད་ནི་འབོལ་སྟན་ཞིག་ཏུ་རན་ཙམ་གཉིད་པར་གྱིས་དང་། །
ཆར་ནག་འབྱོ་མཚམས་བཞག་ཚེ་ང་ཚོ་དལ་གྱིས་བསྡད་ཆོག །
རླུང་དམར་རྒྱུག་མཚམས་ཆད་ན་འུ་ཅག་ཡུན་གྱིས་འཕྲད་ཆོག །
རང་དབང་ཉི་འོད་སེར་པོས་ཁྱེད་ལ་རྨི་ལམ་གནང་ཤོག །
རང་དབང་ཟླ་འོད་དཀར་པོས་ཁྱེད་ལ་ཞི་འཇགས་སྩོལ་ཤོག །

བོན་ཀློག་པ་ནི་བོད་ཀློག་པའང་ཡིན།
 
 
_____ བོན་པོའི་དེབ་ཚོགས་ཤིག་གི་དཔེ་སྐྲུན་གསལ་བརྡ་ཐོས་རྗེས།
 
བོན་ནི་དུང་ཤོག་དཀར་པོའི་གངས་ཧྲག་སྟེ། །
བོན་ནི་གཡུ་རིས་སྔོན་པོའི་བྲག་གཡམ་སྟེ། །
དམུ་རྒྱུད་ཐིམ་པ་སྐས་ཀྱི་གཡུང་དྲུང་ཁར། །
ཕྱྭ་བཟའ་ངང་འབྲང་མ་ཡི་ཁྱུང་རུ་གདངས། །
 
གོང་དྲུག་ལྷ་རྩེ་སྲིད་པའི་བོན་སྐད་ཡིན། །
ཆང་འགག་སྦང་མ་གཤེན་གྱི་བརྡ་ཆད་ཡིན། །
རག་ཤ་སྲིན་པོའི་རིགས་ཀྱི་མགོ་ཐོག་ཏུ། །
གཏོ་རྒྱལ་བོན་གྱི་སྒོ་མོ་རྔམས་ཀྱིས་ཕྱེས། །
 
མགོན་བཙུན་ཕྱྭ་ཡི་ཡུལ་དུ་བེའུ་ཙེ་ཡོད། །
ཤིང་གི་གཞའ་ཚོན་འོད་འབར་ཅི་ལ་མེད། ། 
འོལ་མོའི་གསས་མཁར་ནང་ན་བོན་སྒོ་ཡོད། །
འཕྲུལ་གྱི་རྒྱལ་རྟགས་ཡི་གེ་ག་ལ་མེད། །
 
སྤུ་ལོ་རྔུལ་ཤོད་ཅེས་པ་བོན་ལས་བྱུང་། །
བརྒྱ་ཤོང་ཁ་སྤྲོད་ཞེས་ཀྱང་བོན་ལ་གྲག །
ཕེ་ཤ་ཨེ་མའི་བོན་དྲི་ཐུལ་པ་ཡི། །
རྨང་པོའི་ངེས་ཚིག་གཟི་རྡོ་ཁྲ་བོ་འདྲ། །
 
སོག་ཀའི་འཇིག་རྟེན་ལྟ་བུའི་བོན་སྒོ་ལ། ། 
ཆབ་གྱི་གྲམ་པ་ཙམ་གྱི་བག་ཆགས་འཇོག །
འཁོར་པ་སྒྱུད་ལུག་ཡིན་པས་ད་དུང་བཤུམས། །
དྭངས་ཀྱི་ཐུན་སྐྱོགས་འཕེན་པ་རན་ཙམ་གྱིས། །
 
རྨ་བྱའི་ལྡེམ་རྒྱངས་ཅན་གྱི་བོན་སྒོ་ལ། ། 
སེམས་ཉིད་གཡུང་དྲུང་གློད་དེ་འཕྲུལ་ངག་སྨྲ། །
རྒོད་ཀྱི་འཕར་འདབ་ཅན་གྱི་བོན་སྒོ་ལ། །
སྣང་བ་གཡུང་དྲུང་བསྒྲིལ་ཏེ་གཤེན་སྐད་རྒྱག །
 
ཁྲོ་ལོ་གནམ་གྲགས་བསྐལ་བའི་མཐོ་བཅད་དང་། །
འཕར་བོ་འཕར་ཆུང་འཁོར་པའི་ཟུར་བསྙལ་ཏེ། །
གསེར་གྱི་སྦ་ཤད་ཡིན་པའི་བོན་སྒོ་ལ། །
དངུལ་གྱི་གཟར་བུ་དེ་ཡང་ཆེད་དུ་བྱ། །
 
དུང་གི་སོ་འཁོར་སྟོན་དང་ཕ་ཆོས་ལགས། ། 
ཡི་གེ་ཨ་དཀར་སྤྲོས་དང་མ་ཆོས་ལགས། །
ཀོང་ཡུལ་བྲེ་སྣའི་ཕྱོགས་སུ་ང་རང་ཡོད། །
ལང་ལིང་གྲོང་ཁྱེར་ཕྱོགས་སུ་ཁོ་ཡང་ཡོད། །
 
ང་ནི་ཁྱོད་ཀྱི་དཔྱད་བུ་ཁྲི་ཤེས་ཡིན། །
ང་ནི་ཁྱོད་ཀྱི་སངས་པོ་འབུམ་ཁྲི་ཡིན། །
གནམ་གྱི་ལྷུམས་རྩེར་གཤེགས་པའི་སྐྱིལ་ཀྲུང་དེ། །
རང་གི་གྱང་ལྡེབས་ངོས་ལ་ཕྱེད་ཙམ་བྲི། །
 
གཏོ་འདི་གཤེན་གྱི་སྦུབས་སུ་བརྫིས་པ་དང་། །
གླུད་འདི་སྲིད་པའི་བུག་ཏུ་བཅོས་པ་དང་། །
རྔ་འདི་བོན་གྱི་ཁོག་ནས་བརྡུངས་པ་སྟེ། །
ཆོད་དང་ལམ་ཕྱོད་ཨེ་འདུག་གཞན་གྱིས་ཤོད། །
 
2010.8.26ཉིན་ཕ་ཡུལ་ལ་བསྐྱོད་པའི་ལམ་དུ་བྲིས། 
 

གདོན་གྱིས་བཟུང་བའི་སྙན་ངག་འདི།
 
 
______སྒྱུ་རྩལ་པ་ཆེན་མོ་མའེ་ཁོལ་ལྗག་སོན་ལ་རྗེས་དྲན་དུ་བྲིས།
 
ཁྱོད་ཀྱིས་མགོ་བོ་དྲག་ཏུ་སྤྲུགས་དུས།།
གནམ་གྱི་ཕྲ་ཁུང་བགས་ཀྱིས་ཕྱེ་སོང༌།།
ལྷ་ཡི་ཆར་བ་དགོས་ས་མ་རེད།།
ཞི་ལ་ཁྲ་བོ་ཤར་གྱི་མེ་ཡིན།།
རྭ་ཅོ་ཡོད་འདྲ་སྡེར་སེན་ཡོད་འདྲ།།
མཇུག་མ་རིང་པོ་ཁྱུག་ཁྱུག་བྱེད་འདྲ།།
གདོན་གཟུགས་རྒྱལ་པོ་བླ་ནས་གཤེགས་ཏེ།།
སྤྱི་བོའི་རྒྱ་ལ་རྟགས་སུ་བབས་རེད།།
སྙིང་ཁ་ལྡིང་ལྡིང་བྱེད་ཚུལ་འདི་འདྲ།།
གཟུགས་པོ་འདར་འདར་འོང་ལུགས་འདི་འདྲ།།
ཚང་བུག་ངར་ངར་ཡོད་སྟངས་འདི་འདྲ།།
བདུད་པོས་མཆིན་པ་བཟའ་སྲོལ་ཡོག་རེད།།
དབང་བོའི་སྒོ་བརྒྱ་ཅིག་ཅར་འབྱེད་ཏེ།།
ཟུར་གསུམ་སྙིང་ལ་གདོང་ག་གཞུས་བྱུང༌།།
དོན་ལྔ་སྣོད་དྲུག་ཚ་ཞིང་འབར་བ།།
སྒལ་ཚིགས་ཞེ་དགུ་ན་ཞིང་གཟེར་བ།།
བླ་ཡི་ཁ་བཀབ་རྩ་ནས་གཡུགས་བཞག།
བླ་ཡི་ཐོག་ཤུན་རྨང་ནས་བཀོག་བཞག།
དམ་སྲིའི་སྐད་སྒྲ་ཟབ་ལ་ཚོད་མེད།།
ཤེའུའི་ཟུག་ཚོར་བརྒྱ་ཡིས་མི་མཚོན།།
གློ་སྦུག་ཆུ་ལ་སྦངས་པ་ཡིན་ནམ།།
གྲེ་བ་ཆང་ལ་བཙོས་པ་ཡིན་ནམ།།
ཡ་རྐན་དུག་གིས་སྦྱངས་པ་ཨེ་རེད།།
སྟོབས་ཀྱི་ང་རོ་གསན་བཟོད་མེད་འདུག།
འཇིག་རྟེན་དབྱངས་སུ་བཞེངས་ན་དེ་རེད།།
སྲིད་པ་སྐད་དུ་བཀུག་ན་དེ་རེད།།
འཁོར་འདས་ངག་ཏུ་བརླབས་ན་དེ་རེད།།
འབྱུང་རྔུབ་དབུགས་ཀྱི་ས་མཚམས་རྫོགས་ཟིན།།
སྐད་ཆའི་ཕྱི་རུ་ཟེར་ན་དེ་མིན།།
གདངས་ཀྱི་ནང་དུ་ཟེར་ན་དེ་མིན།།
མུ་ཁ་མེ་མུན་ཡིད་ཀྱི་རྟོད་ཕུར།།
མུ་ཁ་མེ་མུན་སྙིང་གི་རྟོད་ཐག།
དབང་པོའི་བག་ལ་ཞ་བ་དེ་དག།
ཤེས་པའི་སྦུབས་ལ་འཚང་བ་དེ་དག།
རིག་པའི་ཁུད་ལ་འཐོར་བ་དེ་དག།
བྱེའུ་ཚོགས་རྡོ་ཡིས་དཀྲོགས་དང་འདྲ་བ།།
དགའ་སྡུག་ལག་པས་བཟུང་ནས་ཁྲིད་ཡོད།།
དགའ་སྡུག་རྔོག་མས་བཟུང་ནས་བཞོན་ཡོད།།
དགའ་སྡུག་རྡོག་པས་བརྒྱབ་ནས་བཏུལ་ཡོད།།
མི་ཤ་གྲི་ཡིས་ཆོད་པ་དཔེ་རེད།།
ཁྱོད་ལ་གདོན་དུ་བོས་པ་གསན་ཤོག།
ཁྱོད་ལ་བདུད་དུ་བཏགས་པ་ཐོས་ཤོག།
ཁྱོད་ལ་འདྲེ་རུ་བསྒྲགས་པ་གོ་ཤོག།
མཆིན་པ་ནག་པོ་ཅན་གྱིས་འདི་ཟེར།།
ཟུར་བཤད། མའེ་ཁོལ་ལྗག་སོན(Michael Jackson)ལགས་སྐུ་འདས་པ་དང་མཉམ་དུ་འཇིག་རྟེན་ཧྲིལ་པོའི་ངོ་གདོང་རྦད་དེ་ནག་བཙོག་ཏུ་གྱུར་ཡོད་ཅིང༌། སྐྱེ་བོ་ང་ཅག་གི་མིག་ཁ་ཆུ་ཡིས་མེར་མེར། གློ་སྙིང་རླུང་གིས་གཡུགས་གཡུགས། དང་ག་རུ་སྐོམ་པའི་མེ་ཡིས་འབར་ཞིང་ཁོག་རྒྱུ་ལ་བཀྲེན་པའི་གཟེར་ཟུག་བརྒྱུགས་པ་སྟེ། དེ་ནི་མི་རྣམས་ཀྱིས་ཁོང་གི་གླུ་སྐད་ལ་སྔ་དུས་སུ་གསན་རོལ་བརྒྱབ་པ་དང་ཡང་འདྲ་སྟེ། ཅི་མ་ཡིན་ལ། ཡ་ཁོག་མ་ཁོག་མདུད་ནས། རྩིབ་རུས་བྲང་ལ་འབྱར་ནས། རྒྱུ་མ་ཐག་བསྣོལ་དུ་སོང་སྟེ། བཟི་ཞིང་སྦྲིད་ཅིང་བརྒྱལ་ཞིང་དམྱལ་བ་ཨ་ལ་ལའི་སྡུག་བསྔལ་ཟེར་ཡང་དེ་ལས་ཐུ་བ་མེད་ཅིང༌། སུམ་རྩེན་ཡུལ་གྱི་དྲང་སྲོང་མེ་ཐབ་ཟེར་ཡང་དེ་ལས་ཚ་བ་མེད་པ་ཞིག་ནར་མར་མྱང་དགོས་ཡོད་པ་རེད། ཁོང་ནི་སྒྱུ་རྩལ་གྱི་བསྡུས་གཟུགས་དང་སྙན་ངག་གི་གསོན་ཚུགས་ཁོ་ན་ཡིན་པས་མི་ཡུལ་གྱི་གྲུ་བཞི་དང་ལྷམ་པ་ཚོགས་དང་ཡེ་ནས་ར་འཕྲོད་ཐབས་མེད་ཅིང༌། ཁོང་ནི་མིའི་རིགས་ལོ་རྒྱུས་སྟེང་གི་རྟོག་ལྡིང་གི་གྲེ་བ་དང་འོག་འགྱུ་ཡི་མགྲིན་མཆུ་རྐྱང་བ་ཡིན་པས། འཇིག་རྟེན་ཕལ་བའི་སྲོལ་ལུགས་དང་གོམས་གཤིས་སོགས་དང་རྐང་ནས་རྒྱུ་གཅིག་ཐབས་མེད་པའོ། ཁོ་བོས་བྲིས་པའི་རྗེས་དྲན་གྱི་སྙན་ངག་འདི་རང་ཐུང་དྲགས་པ་དང་ཉུང་དྲགས་པ་བསྡུས་དྲགས་པ་ཞིག་ཡིན་ལས་ཆེ་ནའང༌། ཟུར་གཞན་ཞིག་ནས་ནི། ཏག་ཏག་སྙན་ངག་འདིའི་དགེ་མཚན་ཀྱང་སྔར་བཞིན་ཐུང་དང་ཉུང་དང་བསྡུས་སོགས་ཀྱི་སྟེང་ན་ལོས་ཡོད་སྙམ་པ་ཞིག་འདུག་པས། ཚིགས་བཅད་འདི་དག་དྲ་བ་བརྒྱུད་དེ་མའེ་ཁོལ་ལྗག་སོན་ལགས་ཀྱི་དུར་སྒྲོམ་གྱི་ཡང་སྟེང་དུ་བཏང་བ་ལགས་སོ།།
 

དུས་དྲན་དང་རོལ་དབྱངས།
 
 
 
དོ་ནུབ་སྤྱི་ཟླ་གསུམ་པའི་ཚེས་བཅུ་རེད།།
ད་ལྟ་རེས་གཟའ་ལྷག་པའི་མཚན་རྒྱབ་རེད།།
བགྲང་བྱ་འདི་ལ་སྐྱེ་དངོས་ག་ཚོད་འཆི།།
རི་སུལ་འདི་ཡི་སྐྱེ་དངོས་ག་ཚོད་འཆི།།
 
སྐབས་དེའི་ཡུལ་དེའི་ཟླ་དེའི་བྱུང་རིམ་ནི།།
ཉིན་དེའི་ཁྱིམ་དེའི་ལོ་དེའི་འབྱུང་རྐྱེན་ནི།།
སྲན་མའི་ལག་རྡང་ཐོར་པའི་གླུ་ལ་བསྒྲིལ།།
སེམས་རྩ་དྲག་ཏུ་ཁོལ་བའི་བྲོ་ལ་བསྒྲིལ།།
 
ཡོང་མི་ཚང་མ་འགྲོ་མི་རེད་དོ་ལོ།།
འཇིག་རྟེན་འདི་ན་སྒང་གཤོང་མང་ངོ་ལོ།།
ཁ་ཆེའི་ཕ་ལུའི་ངག་རྟ་རྒྱང་ལ་འཐེན།།
གནམ་སའི་མཚམས་ནས་ཅི་ཞིག་བྲག་ཅར་འཁོར།།
 
ངང་པ་གཅིག་རེ་གཅིག་རེ་འཕུར་བ་ཀན།།
གོང་མོ་ཡ་རེ་ཡ་རེ་ངུ་བ་ཀན།།
ང་ཚོའི་སེམས་ཀྱི་ནང་ནས་གོ་བར་ཤོག།
ང་ཚོའི་སེམས་ཀྱི་མཐིལ་ལ་ཁྱབ་པར་ཤོག།
 
ཁ་བ་བུ་ཡུག་འཚུབ་ན་འཚུབ་ཤོག་དང༌།།
དུས་རླུང་བསེར་མ་ལྡང་ན་ལྡང་ཤོག་དང༌།།
ང་ཚོས་ཞི་འདུལ་ཕ་བོང་བསྒོམ་པར་བྱ།།
ཞི་འདུལ་གནམ་ལྕགས་ཕ་བོང་བསྒོམ་པར་བྱ།།
 
སྨུག་པ་དུམ་གཅིག་ཆད་ནས་ལྷོ་ལ་ཐལ།།
སྤྲིན་པ་དུམ་གཅིག་ཆད་ནས་བྱང་ལ་ཐལ།།
དེ་ནི་ལྷོ་ཡི་དཔུང་འཇུག་ཡིན་པ་རེད།།
དེ་ནི་བྱང་གི་དྲག་འདུལ་ཡིན་པ་རེད།།
 
སེམས་ཀྱི་ཅི་ཞིག་རིམ་པ་དགུ་རུ་འདར།།
ཡིད་ཀྱི་ཅི་ཞིག་རྣམ་པ་དྲུག་ཏུ་གཡོས།།
ཤར་རྡེག་ནུབ་འདེད་ང་ཚོའི་ལས་དབང་རེད།།
ནུབ་རྡེག་ཤར་འདེད་འུ་ཚོའི་བསྐོས་ཐང་རེད།།
 
ཐ་གྲུའི་ལ་མོ་འདི་ཡི་ཕར་རྒྱབ་ཏུ།།
བས་མཐའི་ལ་མོ་འདི་ཡི་ཚུར་ལོགས་སུ།།
སྤྱན་ཆབ་དྲག་ཏུ་བསིལ་བའི་དབུ་མནའ་ཡོད།།
མགྲིན་པ་ཡུས་ཀྱིས་བརྣངས་པའི་ཁ་དན་ཡོད།།
 
འདི་ནས་ཉི་མ་ནུབ་ཀྱི་ཕྱོགས་རོལ་ཟེར།།
སྔར་གྱི་ཆོས་ཚན་གཅིག་ན་དེ་སྐད་བྲིས།།
བྱ་རྒོད་ལྷབ་ལྷེབ་འཁོར་བ་རེ་ཆད་རེད།།
རྨུ་ཐག་ལྡ་ལྡིར་འཐེན་པ་ཕམ་ཉེས་རེད།།
 
ག་ཤེད་ཅིག་ནས་གླུ་ཞིག་བགས་ཀྱིས་མཆེད།།
ག་ལེ་ག་ལེར་ཐུན་ཁང་གཞིག་པར་བྱེད།།
དེ་ནི་ང་ཚོས་མཐོང་བའི་ཕུགས་བསམ་ཡིན།།
དེ་ནི་ང་ཚོའི་རླབས་ཆེན་བསྐྱར་དར་ཡིན།།
 
ཤ་པགས་ཐུམ་པོ་སྟོང་གི་མར་ཞབས་ན།།
འབྱུང་བ་ལྷན་སྐྱེས་གདངས་ཤིག་སིག་སིག་དགོད།།
རྩ་རུས་སྐོགས་པོ་འབུམ་གྱི་གཏིང་མཐིལ་ན།།
གཉུག་མ་རྩད་གྲུབ་དབྱངས་ཤིག་འཐུམས་འཐུམས་ངུ༌།།
 
མཁུར་མགོའི་མཆི་མ་འདི་དག་ག་རེ་བྱེད།།
གཤེར་ཁུ་ཚ་བོ་འདི་དག་ག་རེ་བྱེད།།
སྒྲ་ཡི་རྣམ་པར་བརླབས་ཏེ་སྟོན་པར་ཞུ།།
དབྱངས་ཀྱི་ངོ་བོར་བསྒྱུར་ཏེ་ལེན་པར་ཞུ།།
 
དབྱངས་དེ་བྱེ་མ་བཞུར་བའི་ངང་ཚུལ་ཡིན།།
རྡུལ་དང་བྱེ་མ་བཞུར་བའི་ངང་ཚུལ་ཡིན།།
རི་རྩེའི་བློ་གཤོག་གཡོབ་པའི་ལོ་ཟླ་རུ།།
བྱེ་མ་ཤག་ཤག་བཞུར་བ་བཀའ་བརྡ་ཡིན།།
 
དབྱངས་དེ་རྒྱུག་ཤུར་གློད་པའི་ཕྱོགས་ཆ་ཡིན།།
ལྡིང་དང་རྒྱུག་ཤུར་གློད་པའི་ཕྱོགས་ཆ་ཡིན།།
རི་རྩེའི་གཏུམ་མོ་འབར་བའི་ལོ་ཟླ་རུ།།
རྒྱུག་ཤུར་ཚབ་ཚུབ་གློད་པ་དབུ་རྨོག་ཡིན།།
 
དབྱངས་དེ་རྡོ་བ་གཅོག་པའི་ཧྲག་སྒྲ་ཡིན།།
འགྱིག་དང་རྡོ་བ་གཅོག་པའི་ཧྲག་སྒྲ་ཡིན།།
རི་རྩེའི་རྔོག་མ་གཟེངས་པའི་ལོ་ཟླ་ལ།།
རྡོ་བ་ཧྲག་ཧྲག་གཅོག་པ་ཐེ་ཇུས་ཡིན།།
 
ད་ནི་དབྱངས་ཀྱི་ཁྲོད་ནས་ཉམས་ལེན་བྱེད།།
དབྱངས་ཀྱི་འདེགས་འཇོག་ཁྲོད་ནས་ཉམས་ལེན་བྱེད།།
སེམས་ཀྱི་རྒྱུད་སྐུད་རེ་རེར་དྲག་ཏུ་བསྣུན།།
ཡིད་ཀྱི་སྒྲ་རྟགས་སོ་སོར་ཤེད་ཀྱིས་བདུང༌།།
 
ད་ནི་དབྱངས་ཀྱི་ཁྲོད་དུ་བློ་སྦྱོང་བགྱིད།།
དབྱངས་ཀྱི་ལེན་འགུགས་ཁྲོད་དུ་བློ་སྦྱོང་བགྱིད།།
དབང་བོའི་འཕར་ཆས་རེ་རེ་རྩལ་གྱིས་བརྡེབ།།
ཤེས་པའི་གཅུས་སྒོ་སོ་སོ་སྟོབས་ཀྱིས་བསྐོར།།
 
ད་ནི་དབྱངས་ཀྱི་ཁྲོད་ནས་ངལ་གསོ་བསྟེན།།
དབྱངས་ཀྱི་གྲིམ་ལྷོད་ཁྲོད་ནས་ངལ་གསོ་བསྟེན།།
བླ་ཡི་ལྷུ་ལག་ཡོངས་རྫོགས་གཙང་མར་དབྱི།།
སྲོག་གི་མ་ལག་ཆ་ཚང་དག་པར་བཀྲུ།།
 
ད་ནི་དབྱངས་ཀྱི་ཁྲོད་དུ་རས་པ་འབྲི།།
བསམ་བློ་ཧུར་ཧུར་གཏོང་བའི་རས་པ་འབྲི།།
རས་པ་རེ་རེ་ཚ་འདྲི་དུང་ཕྱུར་ཡིན།།
པི་ཝང་བདུངས་ཏེ་གླིང་བུ་འབུད་རོགས་དང༌།།
 
ད་ནི་དབྱངས་ཀྱི་ཁྲོད་དུ་རྨི་ལམ་འབྲི།།
འཁྲུལ་སྣང་སོག་སོག་འགུལ་བའི་རྨི་ལམ་འབྲི།།
རྨི་ལམ་རེ་རེ་དཀྲུམ་མདའ་དུང་ཕྱུར་ཡིན།།
པི་ཝང་བདུངས་ཏེ་གླིང་བུ་འབུད་རོགས་དང༌།།
 
ད་ནི་དབྱངས་ཀྱི་ཁྲོད་དུ་རྟ་ཕོ་འབྲི།།
སུག་རྨིག་ཐག་ཐག་བརྒྱུགས་པའི་རྟ་ཕོ་འབྲི།།
རྟ་ཕོ་རེ་རེ་བཙོན་པ་དུང་ཕྱུར་ཡིན།།
པི་ཝང་བདུངས་ཏེ་གླིང་བུ་འབུད་རོགས་དང༌།།
 
ད་ནི་དབྱངས་ཀྱི་རྒྱུན་ལ་ཏིང་ངེར་འཇུག།
གདངས་ཀྱི་བསྣོལ་མཚམས་རེ་ལ་ཏུར་རེ་བསམ།།
ཆུ་ལ་ཆུ་བུར་བཞིན་གྱི་གོ་རིམ་ཁྲོད།།
པི་ཝང་བདུངས་ཏེ་གླིང་བུ་འབུད་རོགས་དང༌།།
 
རེས་ཙམ་ཡས་ཀྱི་རྣོ་སྐུད་འཐེན་ནས་གཏོང༌།།
རེས་ཙམ་མས་ཀྱི་ཉག་སྐུད་གློད་ནས་བསྒྲིམ།།
སྒྲ་ཡི་ཡེར་མོ་རེ་རེ་སྨྲེང་བ་ཡིན།།
སྐད་ཀྱི་ཁྱུག་ཤད་སོ་སོ་སྐྱོ་བ་ཡིན།།
 
དབྱངས་ཀྱི་སྡོད་མཚམས་གཅིག་གཅིག་སེམས་ཀྱིས་ངེས།།
སེམས་ཀྱི་འཕྲོ་འདུ་ཁག་ཁག་དབྱངས་ཀྱིས་སྟོན།།
མགྲིན་པའི་བུག་ནས་ཕ་མ་ཟེར་ཞིང་འབོད།།
གྲེ་བའི་ཁོག་ནས་ཕུ་ནུ་ཟེར་ཞིང་ངུ༌།།
 
རྣ་མཆོག་དབྱངས་ཀྱི་སྟན་ལ་བཞག་པར་བྱ།།
ཏག་ཏག་ཡོ་བ་མེད་པར་བཞག་པར་བྱ།།
མིག་ལྕིབས་ལྷོད་ཀྱིས་ཚུམས་ལ་ག་ལེར་གྱིས།།
རང་སྡེའི་རྟགས་ཐམ་མཆིན་པའི་ལོགས་ནས་མངོན།།
 
མགོ་བོ་དབྱངས་ཀྱི་ས་ལ་སྙེས་པར་བྱ།།
ཏག་ཏག་ཉམ་ང་མེད་པར་སྙེས་པར་བྱ།།
ལག་ཟུང་དང་གར་ཞོག་ལ་ག་ལེར་གྱིས།།
རང་སྡེའི་དཔའ་དམ་ལོང་གའི་ཟུར་ནས་འབུད།།
 
གཟུགས་པོ་དབྱངས་ཀྱི་གསེབ་ཏུ་ཙོག་པར་བྱ།།
ཏག་ཏག་བག་ཚ་མེད་པར་ཙོག་པར་བྱ།།
ཁ་རླངས་རིམ་གྱིས་ཐོང་ལ་ག་ལེར་གྱིས།།
རང་སྡེའི་བཀའ་གཙིགས་གློ་བའི་སྒང་ནས་འདྲིལ།།
 
དེ་ལྟར་དབྱངས་ཀྱི་བག་ཆགས་སད་གྱུར་ཏེ།།
གདངས་ཀྱི་སྒྲིབ་པ་མ་ལུས་བྱང་གྱུར་ཏེ།།
རུས་པའི་ཨ་མྲ་ག་ལེར་སྨིན་པ་ཡིས།།
བགྲང་བྱ་ལྔ་བཅུའི་ལེ་དབར་སྐད་ཀྱིས་ལེན།།
 
དེ་ལྟར་དབྱངས་ཀྱི་ས་ལམ་རྫོགས་པ་དང༌།།
གདངས་ཀྱི་འཁྲུལ་བ་ཐམས་ཅད་ཟད་པ་དང༌།།
མིད་པའི་ཐག་མདུད་ག་ལེར་གྲོལ་བ་ཡིས།།
བགྲང་བྱ་ལྔ་བཅུའི་དཔག་ཚད་སྒྲ་ཡིས་འཇལ།།
 
དེ་ལྟར་དབྱངས་ཀྱི་བར་དོ་ཉུལ་བྱས་ཏེ།།
གདངས་ཀྱི་ཉིང་མཚམས་དངོས་སུ་སྦྱར་བྱས་ཏེ།།
ཡིད་ཀྱི་འཕལ་ཁ་ག་ལེར་འཕྲོད་པ་ཡིས།།
བགྲང་བྱ་ལྔ་བཅུའི་རྒྱང་གྲགས་ངག་གིས་བརྗོད།།
 

ང་ཡི་སྐད་ཆ་ཚར་ཐལ་སྐྱེ་རྒུ་པ།
 
 
___4.14 ཁམས་སྐྱེ་རྒུའི་ས་འགུལ་དོན་རྐྱེན་ལ་སྦྱར་པ།
 
དེ་རིང་ཡང་ནི་སྔར་ལོ་བཞིན་དུ་མྱ་ངན་ཚིག་ཐུང་འབྲི་ཁུལ་བྱེད།།
དེ་རིང་ཡང་ནི་སྔར་ལོ་བཞིན་དུ་སྙུན་འདྲིའི་གཏམ་ཡག་བརྗོད་ཁུལ་བྱེད།།
ཐུང་ལ་ཉུང་བའི་ཡི་གེ་འགའ་ལ་རེ་བ་ཡོངས་རྫོགས་བཅོལ་པ་ཡི།།
འཆི་རྐྱེན་ཟད་པའི་ལས་ངན་ཁོ་བོ་ད་དུང་གསོན་འདི་ངོ་རེ་ཚ།།
 
དེ་རིང་ཡང་ནི་སྔར་ལོ་བཞིན་དུ་ལེགས་སྦྱར་རེ་གཉིས་འདོན་ཁུལ་བྱེད།།
དེ་རིང་ཡང་ནི་སྔར་ལོ་བཞིན་དུ་ལྕགས་གོང་རེ་གཉིས་བསྒྲོན་ཁུལ་བྱེད།།
མིག་སྤུའི་གསེབ་ཀྱི་ཆུ་ཟིལ་འགའ་ལ་གདུང་སེམས་མཉམ་སྐྱེད་འབོད་པ་ཡི།།
འཆི་རྐྱེན་ཟད་པའི་ལས་ངན་བདག་རང་ད་དུང་གསོན་འདི་ངོ་རེ་ཚ།།
 
རང་བྱུང་ཁམས་ཀྱི་རྩེད་ཆས་ཡིན་པའི་མི་ཡི་རིགས་འདིས་ཅི་ཞིག་ནུས།།
ཉི་མ་གཅིག་ལ་འཛམ་གླིང་བསྣུབས་ཀྱང་བློ་དང་ཇུས་བཀོད་ཡེ་ནས་མེད།།
གཉོམ་ཆུང་བཏུལ་པའི་ཨ་ཕོ་མང་ཡང་གལ་ལ་ཐུག་དུས་ལག་རྡུམ་རྐྱང༌།།
འཆི་རྐྱེན་ཟད་པའི་ལས་ངན་ཁྱོད་ཀྱང་ད་དུང་གསོན་འདི་ངོ་རེ་ཚ།།
 
རང་བྱུང་ཁམས་ཀྱི་མཆན་ཤིག་ལྟ་བུའི་མི་ཡི་རིགས་འདིས་ཅི་ཞིག་ནུས།།
སེན་རྒན་གཉིས་ཀྱིས་ནམ་ཞིག་གཅིར་བ་ཁྱོད་ཀྱིས་བློ་ཚོད་ཨེ་ཐུབ་བམ།།
བཅུ་གཉིས་ཕྱི་མར་ཨ་རིའི་ཙུང་ཐུང་ས་ཡོམ་ཁྲོད་དུ་འགྱེལ་པའང༌།།
འཆི་རྐྱེན་མང་བའི་རྐང་གཉིས་འོ་ཅག་སྡུག་ལ་ཐུག་པའི་རྣམ་ཐར་རེད།།
 
མི་ནི་འདི་ལྟར་གྲོག་མ་བཞིན་དུ་ནམ་ཤི་ཆ་རུ་དཀའ་བ་དང༌།།
ཚེ་ནི་འདི་ལྟར་མཆོད་མེ་བཞིན་དུ་གར་གཟིམ་འདིར་གཟིམ་མེད་པས་ན།།
རྗེས་དྲན་ཞེས་པའི་ཚིག་ཐུང་འགའ་ཡིས་སེམས་དང་སེམས་པ་སྦྲེལ་བ་ཡང༌།།
ན་བའི་དུས་ཀྱི་སྦྲིད་སྨན་ཙམ་དུ་སྐྱེ་བོ་ང་ཅག་མཉམ་དུ་འཐུང༌།།
 
སྐྱེ་རྒུའི་གྲོང་གི་འདས་པོ་ཁྱོད་ཅག་དེ་ཙམ་བྲེལ་བྲེལ་མ་གནང་དང༌།།
སྐད་མང་རིགས་མང་འགྲོ་བ་ཡོངས་རྫོགས་བྱ་ཁྱུ་བཞིན་དུ་འཕུར་ནས་འགྲོ།
བདེ་བ་ཅན་ཞིག་གཞི་ནས་མེད་ཀྱང་ཡོད་ཡོད་ཙམ་དུ་སྒོམས་ལ་སོང༌།།
འོད་དཔག་མེད་ཅེས་སྐྱོབ་པ་མཆོག་ཅིག་སེམས་ཀྱི་གདན་ལ་གསལ་དུ་ཐོབས།།
 
2010.4.14ཉིན་གྱི་ཕྱི་དྲོའི་ཆུ་ཚོད་ལྔ་པ་ཙམ་ལ་ངུ་བཞིན་དུ་བྲིས།

སྙན་ངག་ཅིག་གི་ཆ་ཡ།
 
 
___ཁ་བ་ལྷ་མོའི<<མི་ཕོ་ཆུང་ཆུང>>ཞེས་པ་དང་སྦྲགས་ནས་ལྟོས།
 
རྒྱ་སེའི་མེ་ཏོག་འདི་རང༌།།
ང་རས་ཡིན་ཡིན་འདྲ་པོ།།
རྨི་ལམ་ཡིན་ཡིན་འདྲ་པོ།།
མངོན་སུམ་ཡིན་ཡིན་འདྲ་པོ།།
ཁ་བ་ཉིན་འབབ་མཚན་འབབ།།
མི་ཕོ་ཆུང་ཆུང་ང་ཡིན།།
 
རྒྱ་སེའི་མེ་ཏོག་འདི་རང༌།།
རྣམ་ཤེས་འཁོར་ས་རེད་འགྲོ།
མཛའ་གཞས་གཏོང་ས་རེད་འགྲོ།
ཡིག་ཆུང་འབྲི་ས་རེད་འགྲོ།
ཁ་བ་ཉིན་འབབ་མཚན་འབབ།།
མི་ཕོ་ཆུང་ཆུང་ང་ཡིན།།
 
རྒྱ་སེའི་མེ་ཏོག་འདི་རང༌།།
ཉལ་གཟན་ནང་ལ་མིན་པ།།
ལས་སུ་སླ་པོ་མིན་པ།།
གནས་བཟོད་བདེ་བོ་མིན་པ།།
ཚུར་སྣང་ལན་ཆ་འཁོར་ཡང༌།།
ཆང་ས་བརྒྱབ་པ་མིན་འགྲོ།
 

གཞས་མ།
 
 
___འོ་བཞུགས་སྐྱིད་ཀྱི<<བསམ་དོན་འགྲུབ་གླུ>>ཞེས་པར་གསན་རྗེས། 
 
ཡུལ་དེའི་དགུན་ཁ་ཡུལ་དེའི་དབྱར་ཁ་ཟེར།།
ཡུལ་དེའི་ཚ་བ་ཡུལ་དེའི་གྲང་བ་ཟེར།།
ཁྱེད་རང་འདི་ལྟར་ལེན་པ་ཁོ་བོས་གསན།།
སེམས་ཀྱི་ཅི་ཞིག་དག་པའི་ཞིང་དུ་སྤར།།
 
ཚུར་ལ་འཁོར་དང་ཁ་འབྲས་ཚི་གུ་ཨེ།།
ཕར་ལ་སྤོས་དང་རྒྱབ་གཟུགས་ཕྲ་མོ་ཨེ།།
ཆུ་ལ་བཞུར་བའི་སེམས་ཅན་རྣ་བ་ལ།།
ཆུ་ཡི་འོད་ཀྱིས་ལམ་ལམ་སིམ་པར་ཤོག།
 
ནམ་མཁའི་བྱེའུ་རྣམས་ནི་འཕུར་མཚམས་ཞོག།
ནགས་ཀྱི་ལོ་འདབ་ཁྱེད་ཅག་ཁ་རོག་སྡོད།།
འཁོར་བའི་སྒྲ་དབྱངས་དངོས་སུ་འདི་ན་སྟེ།།
ལྡབ་ལྡིབ་གཞན་དག་ལམ་ཙམ་བསྐྱུང་བར་ཞུ།།
 
ཁྱེད་ཀྱིས་ཕ་མ་སེམས་ཅན་ཟེར་ཞིང་འོང༌།།
ཕ་མ་རིགས་དྲུག་སེམས་ཅན་ཟེར་ཞིང་འོང༌།།
འདི་ལྟར་འགུག་གམ་པེ་ཏ་མགོན་སྐྱིད་ལ།།
ད་དུང་ལེན་ནམ་མ་སྐྱེས་ཨ་མ་ལ།།
 
སྐད་འདིས་ཁོ་བོ་གཉིད་དུ་མི་སྟེར་ཞིང༌།།
ལྷག་ཏུ་ཁྱོད་རང་བརྗེད་པར་མི་བྱེད་དེ།།
འཇིག་རྟེན་སྣང་བ་ཨ་ཅང་དགོད་བྲོ་རེད།།
དེ་ལ་དགོངས་པ་སྐོར་ཤོག་གླུ་མ་ཀྱེ།།
 
 

ཤི་བའི་ཐོད་རུས།
 
 
ཆུང་ཆུང་བྱིས་པའི་ལོ་ཟླ་མ་བརྗེད་རོགས།།
དུངས་པའི་སྤྱན་ཆབ་རྒྱུན་དུ་མ་གཏོར་རོགས།།
ཤི་བའི་ཐོད་རུས་ས་ལ་འདྲིལ་དུས་ཀྱང༌།།
དགའ་བའི་ཕྱི་མིག་ཐེངས་གཅིག་ཁྱོད་ལ་འཇོག།
 
དྲན་པའི་སྨུག་པ་འཐིབས་པའི་རི་ཞོལ་དུ།།
རྟ་ཡན་ཁེར་ཞིག་རྒྱུན་དུ་འགྲོ་བ་ཀན།།
རྨིག་པས་སྤྲིན་རིས་འགོད་ལ་མི་ངལ་ཀྱང༌།།
ནང་གི་རྣམ་ཤེས་གནས་འདིས་ཁྱེར་བས་ཡིན།།
 
རླབས་ཆུས་བྲག་ལ་བརྒྱབ་ན་རི་མོ་འབྲི།།
མཚོ་ཆུའི་སྟེང་འོག་བརྗེས་ན་ཉ་མོ་གསོད།།
སྲོག་གི་མཛེས་པ་བསྟན་ན་མཚར་མཚར་ཀྱང༌།།
ཁྲག་གི་ཐིགས་པ་མཐོང་ན་སྡུག་སྡུག་གོ།
 
2007.3.4
 
 

དེ་རིང་སྲིང་མོ་ཞིག་རྙེད་ཐལ།
 
 
ཁང་སྟོང་གི་ཆ་རྐྱེན་འཛོམས་ས་ཞིག་ནས།།
ཕོ་མོ་ཡི་མཐུན་རྐྱེན་ཚང་ས་ཞིག་ནས།།
གོ་སྐབས་ཀྱི་ཡུན་ཚད་ལོངས་ས་ཞིག་ནས།།
སྨན་ཤར་ཞིག་གཙང་མར་བཏང་བ་ཁྱོད་ཡིན།།
 
ཉེ་ཚན་གྱི་བར་གྱང་ཅི་ཡང་མེད་ལ།།
མི་ཁ་ཡི་སྒེའུ་ཡོལ་ལྷག་ཏུ་མཐུག་ཀྱང༌།།
སེམས་པ་གཉིས་འཕྱོ་ཞིང་འཕྱོ་བའི་རྗེས་ནས།།
སྐར་མདའ་བཞིན་རང་རང་ཁྱིམ་ལ་འཕུར་ཐལ།།
 
དེ་རིང་ནས་མིང་སྲིང་ཆ་གཅིག་ཡིན་ཞེས།།
ཇ་ཞིམ་གྱི་རོ་དང་བསྡོངས་ནས་ལབ་ཡོད།།
མི་ཚེ་ཡི་མཐའ་ལ་མ་ཐུག་བར་དུ།།
ཁ་དན་གྱི་རི་མོ་ཅི་ཡང་གསལ་ཤོག།
 
ཕག་ཆམ་གྱི་ཉེན་ཁ་བརྒྱུད་ནས་ཕྲད་པའི།།
འུ་གུ་གཉིས་དཔའ་བོ་བཞིན་དུ་ཡ་མཚར།།
ཟིན་བྲིས་ཀྱི་ནད་རོ་གླེང་གིན་གྱེས་པའི།།
ང་རང་གཉིས་ལྷ་རྗེ་ལྟར་དུ་བག་བྲོ།།
 
མི་རྣམས་ཀྱིས་བས་མཐར་བསྐྲད་པ་ཞིག་ལ།།
སྲིང་མོ་ཞིག་གནམ་གྱིས་གནང་བ་འདི་དགའ།།
སྐྲ་དཀར་གྱིས་བ་མོ་འཐོར་རེག་བར་དུ།།
བློ་ཁྲེལ་གྱི་ཕྱི་ཐག་དར་ལྟར་རིང་ཤོག།
 
2009ལོའི་ཟླ9བའི་ཉིན་ཞིག་ཟི་ལིང་གི་ཇ་ཁང་ཞིག་ནས་དེ་མུར་བྲིས། 
 
 

རྔ་རྩིད་ལྷེབ་པོ།
 
 
ཁ་ནས་ཁྲག་དམར་ལྷོག་ལྷོག་འབབ་བའི་ཐུ་བྷོད་ཤར་གྱི་གཡག་ཁྱུ་ཞིག།
བསད་ཀྱང་ལངས་པའི་སོ་སྒྲ་འཆའ་བཞིན་ཁྲང་ཨན་མཁར་ལ་བླུགས་ནས་ཐལ།།
ཧར་ལྕེ་དྲག་པོས་སྐད་འབོད་བརྒྱབ་དུས་ལྡེ་བཙན་བང་སོ་ཡོམ་གྱིས་འདར།།
རྔ་རྩིད་ལྷེབ་པོ་གཡོབ་ཐེངས་གཅིག་གིས་གངས་དཀར་རྩེ་ལ་སེང་གཟུགས་ཕབ།།
ལ་རྒྱའི་དོན་དུ་བྲང་རུས་ཤོར་ན་ཕྲག་པ་མི་གློད་ཕ་མ་ཞིག།
འབངས་ཀྱི་ཆེད་དུ་ཁྲིམས་ལ་ཞ་ན་སྙིང་ཚིམ་རྒྱག་པའི་མནའ་ཤགས་ཤིག།
རིགས་ཀྱི་ཕྱིར་དུ་འཚོ་ཚིས་བརླགས་ན་ཕངས་སྣང་མེད་པའི་སྐུ་ཟླ་ཞིག།
རྟུལ་ཆེན་དཔའ་རྒུའི་མི་རིགས་འདི་ལ་མཐའ་ཞིག་ཅིས་ཀྱང་ཡོད་ངེས་རེད།།

གོ་རིམ་མེད་པའི་དེ་དག
 
 
 
མིག་ཟུང་ལ་ལྗང་ཁུ་འཁོལ་བའི་གཅན་གཟན་དེ་ཕར་ཙམ་སོང་སྟེ།།
མིག་རྩ་ལ་དམར་ཆ་བསྡུས་ནས་གློ་བུར་དུ་རྒྱབ་ཕྱོགས་བལྟས་བྱུང་།།
རང་སེམས་ཀྱི་ཁ་ཆར་བཏང་སྟེ་རེ་ཞིག་གི་ལ་ཕག་བསྩལ་ཀྱང་།།
རྒྱང་མ་དང་ཉེ་ལོགས་ཀུན་ཏུ་ངར་སྒྲ་ལ་འཇགས་པ་མ་བྱུང་།།
 
ཤེལ་སྒོ་ནས་ཤེལ་སྒོར་ཐིམ་པའི་དྲང་ཐད་ཀྱི་མག་མོག་དེ་ཉིད།།
མཆེ་དཀར་གྱི་གློག་དམར་ཞིག་གིས་ཕྲག་སྒང་ནས་ཨལ་སྟོང་བྱས་འདྲ།།
མཚོ་ཐོག་ཏུ་དར་སོབ་འཁུར་ཞིང་དུས་མིན་གྱི་རྒ་ཤི་གོ་དུས།།
ཁོ་བོ་ཡང་རི་རྒྱབ་ཐལ་ཏེ་འཁྲི་ཤིང་དག་ཟན་ལྟར་གཅོད་འདོད།།
 
ཆུ་ཞབས་སུ་ལྡེམ་པོར་བཞུར་བའི་གསེར་མདོག་གི་ཕྲ་ཆུང་དག་ཀྱེ།།
གནས་གཞིས་ལ་དར་ཁ་འགྲིག་དུས་མིག་ཚག་ནི་ག་ཚོད་བརྡབས་ཡོད།།
སྒལ་སྐོགས་སུ་ཁྲབ་རིས་ཡོམ་པའི་ཤེལ་དཀར་གྱི་ཕྲན་ཚེགས་དག་ཀྱེ།།
དྲག་རླུང་གི་སེར་ཁ་གདངས་དུས་འཁྱིལ་འཁོར་ནི་ག་ཚོད་བརྗེས་ཡོད།།
 
ལག་པ་གཉིས་སྔོན་ལ་བརྐྱངས་ཏེ་སྣ་ཁུང་གིས་འདབ་བརྒྱ་བསྙིལ་པའི།།
རབ་རིབ་ཀྱི་གཟུགས་བརྙན་དེ་ཉིད་མདུན་ནའམ་རྒྱང་ན་འདུག་སྟེ།།
དར་འོབས་ཀྱི་ཕྲ་བ་དག་དང་ཆུ་ནང་གི་འཇོག་པོ་སོགས་ཀྱིས།།
ཁ་ངོ་ལ་བྱུ་རུ་མཚན་བཞིན་ཁོ་བོ་དང་གཅན་གཟན་དྲན་ནམ།།
2011.12.20ཉིན་ཡུལ་ག་ཤེད་ཅིག་ལ་འགྲོ་སྐབས་འདི་འདྲ་མ་ཞིག་དྲན་བྱུང་བས་དེ་མུར་ཁ་པར་ནང་ལ་གཏགས་སོ།། 
 
 
 

ཚངས་མགུར་རྒྱ་འགྱུར་མ་ཞིག་གི་དེབ་གཞིའི་མཛེས་ཆ་རོལ་བ།
 
 
 
ཞེང་དུ་ཆུང་བར་ཤ་ཚ་འཆོར་ཏེ། །
ཨོ་ལོ་ཞིག་གིས་སྒལ་དཀྱིལ་བསྟན་འདྲ། །
དཀྱུས་སུ་རིང་བ་བློ་ལ་འཐད་དེ། །
གླེགས་ཆུང་ཞིག་གི་བཟོ་ལྟ་ཚེས་འདུག །
ཁ་ཤོག་སྒང་དུ་ལྗོངས་རིས་ཉུང་ཞིང་། །
ཟ་ཟུར་ཀུན་ལ་ཁྲུང་དཀར་ཉལ་འདུག །
རི་བོ་སེར་པོ་གཅིག་རྒྱབ་གཉིས་འཁོད། །
ཆུ་མིག་ཁམ་པ་གཅིག་འཁྱིལ་གཉིས་བཞུར། །
མགུར་གླུ་ཚན་པ་ཆ་རེའི་རྗེས་ལ། །
སྟབས་བདེའི་རི་མོ་ཉུང་ཙམ་བཅུག་འདུག །
ཚོན་ཁ་སྲབ་ཅིང་འདྲེས་འཛིང་མིན་པའི། །
ནག་ཤད་སྔོ་ཐིག་གང་དག་བརླིང་ངོ་། །
བདེར་གཤེགས་མཉམ་བཞག་ཡོད་པ་ལྟ་བུའི། །
དབྱིབས་ཀྱི་ཁོང་སྟོང་གཅིག་ཅིག་འདུག་པས། །
ང་ཡི་སེམས་ངོར་བསིལ་བ་གོན་ཞིང་། །
ཕྱི་ནང་ཐམས་ཅད་དར་ཅིག་གཡོས་བྱུང་། །
སྤྲིན་པ་རལ་པོ་ཞིག་གི་སྲུབས་ཀར། །
གདོང་སྔོན་དབུ་རྒྱན་ཅན་ཞིག་བལྟས་འདུག །
ཕྱེད་གསལ་ཕྱེད་འཐིབས་པར་ངོས་དེ་དག །
བློ་བྲིད་སྟེར་ལ་ནུས་པ་གང་ཆེ། །
ནག་ཐིག་གཅིག་གིས་བྲིས་པའི་གྲྭ་པ། །
དམར་ཐིག་གསུམ་གྱིས་ཕབ་པའི་དགོན་པ། །
རུག་རུག་གུག་གུག་དེ་ཚོའི་ཁྲོད་དུ། །
ང་ཡིས་ལྷ་བཟང་ཧན་སོགས་མཐོང་བྱུང་། །
དྲུག་པ་ཚངས་དབྱངས་རྒྱ་མཚོ་ཁོང་གིས། །
མ་སྐྱེས་ཨ་མར་ཅི་ལྟར་བསྡེབས་ཚུལ། །
ཙི་ནའི་གཞོན་གསར་དག་གིས་ཤེས་ཏེ། །
མགུར་གླུའི་དེབ་མང་འདྲོགས་ཀྱིས་བསྐྲུན་ཏོ། །
སྤྱིར་ན་ཚངས་མགུར་རྒྱ་འགྱུར་མའི་ཁྲོད་ཡིག་ནོར་གཏགས་ནོར་ཅན་ཤིན་ཏུ་མོད་པས་ཡིད་ཆད་མོད། འགྱུར་ལ་ལ་ཞིག་ཏོག་ཙམ་ཡག་པོ་འཁྱོངས་འདུག་པའི་ཁར་དེབ་གཞིའི་མཛེས་པ་སོགས་མཚར་ལ་བློ་འདྲེན་པ་ཞིག་ཡོད། 
 
 

བགྲེས་པོ་ཁ་དཀར་མགོ་དཀར་ཞིག་དྲན་པ།
 
 
 
___མི་ལ་རས་པ་ལ།
ནགས་སིལ་ཏོག་གི་མགོ་ལྕོག་གཡོ་ཞིང་།།
རྩྭ་མེ་ཏོག་གི་ངམ་ཁ་འཕྱུར་བའི།།
གནས་གུ་ཡངས་དེ་ས་མཐའི་ས་མཐའ།།
དབེན་ལྷོ་བྲག་གི་སློབ་དཔོན་དྲན་ནོ།།
ཤིང་བེར་དཀར་གྱི་དབྱུག་པ་ལྕིག་རྒྱུན།།
སྐྲ་སྔོ་དཀར་གྱི་ལྕང་ལོ་ཉིལ་རྒྱུན།།
རི་ཟུར་གསུམ་གྱི་རྩེ་ཁ་འདེད་པའི།།
ལུས་ཚེ་གཅིག་གི་སྤྲང་བོ་དྲན་ནོ།།
རྩལ་ཐོགས་མེད་ཀྱི་རླུང་བུ་ཤིག་ཤིག །
གཞི་འཛིན་མེད་ཀྱི་ཆར་བ་ཤག་ཤག །
འོད་ཉག་མ་དང་ཉག་མ་འཐབ་པའི།།
ཞེ་ཕུ་བཅད་ཀྱི་རྣལ་འབྱོར་དྲན་ནོ།།
ལྗགས་མགུར་དབྱངས་ཀྱི་ཁ་བ་མར་འབབ།།
ཡིད་དབྱངས་རིག་གི་བྱེའུ་ཁྱུ་ཡར་འཕུར།།
སྙིམ་ཕྱག་བར་གྱི་དྲོད་ཐིག་ཚ་བའི།།
ཞིང་མཐའ་འཁོབ་ཀྱི་སྒོམ་ཆེན་དྲན་ནོ།།
འཁྱགས་གྲང་ངར་གྱི་རྟ་རྒོད་འཛིན་ནི།།
བཀྲེན་ཡི་དྭགས་ཀྱི་གནས་བབ་བསྲོན་ནི།།
བླའི་ཡང་རུམ་ན་འགྲེ་ལྡོག་བྱེད་པའི།།
དོན་ཉམས་ལེན་གྱི་བདག་པོ་དྲན་ནོ།།
རས་ཁེར་རྐྱང་གིས་མདའ་གྲི་ཁོག་འདུག །
ཟས་ཆུ་རྐྱང་གིས་རྣམ་ཤེས་སོས་འདུག ། 
སྙིང་ཡ་ཆུང་ན་ཟླ་བ་ཚེས་པའི།།
བློ་རྣམ་དཔྱོད་ཀྱི་སྨྱོན་པ་དྲན་ནོ།།
ཤྭ་རྭ་རིང་གི་མི་སྐད་དག་གི །
ཁྱི་དང་དཀར་གྱི་རྩེད་བྲོ་ཡག་གི །
སྐུ་ཀུན་རྫོབ་ཀྱི་གར་ལ་རོལ་བའི།།
རྐང་ཤ་རྗེན་གྱི་ཆོས་པ་དྲན་ནོ།།
ལྷ་སྟོན་པ་ཡི་ཆོས་ཚུལ་དེ་དང་།།
གཏམ་བདེན་པ་ཡི་གནས་ཚུལ་དེ་གཉིས།།
སེམས་ཡོལ་གོ་རུ་མེར་གྱིས་འཁྱིལ་བའི།།
གངས་ཉི་ཤར་གྱི་བླ་མ་དྲན་ནོ།།
བྱང་ས་ཆེན་གྱི་སངས་རྒྱས་རློན་པ། 
ནུབ་བདེ་ཆེན་གྱི་མགྲོན་པོ་ཐོག་མ།།
དར་ཡུག་གཅིག་གི་སྣེ་ན་འཕུར་བའི།།
འཆི་རྒས་མེད་ཀྱི་རྒྱལ་བ་དྲན་ནོ།།
རྗེ་དགའ་བ་ལ་དགའ་བ་བྱེད་པའི།།
བདག་མི་བུ་དེས་མུན་པའི་དོང་ནས།།
ཁོང་ཤུགས་དྲག་གི་ཤུགས་དང་བཅས་ཏེ།།
མགུར་འདི་འདྲ་ཞིག་འདི་ལྟར་བཞེངས་སོ།།
༢༠༠༥ ༡༡ ༡༩
 

ང་དང་དོ་དགོང་། བུ་མོ་ཞིག
 
 
 
མིག་གི་བུང་བ་མི་སྡོད་གཡོ་བར་བྱེད།།
མཆུ་ཡི་མེ་ཏོག་མི་བཙུམ་བཀད་པར་བྱེད།།
ཚེམས་དཀར་འོད་མདའ་འཕེན་པའི་བུ་མོ་འདི།།
དོ་དགོང་ཉལ་གཟན་དྲོ་བའི་རྒྱུ་མཚན་ཡིན།།
འཇམ་པའི་ལུས་ལ་རླན་བག་རློན་བག་ཆགས།།
དོག་པའི་བྲང་ལ་ཚ་དྲོད་མེ་དྲོད་འཁྱིལ།།
ཁྲག་རྩ་རྒྱུན་ལྡན་མིན་པའི་བུ་མོ་འདི།།
དོ་དགོང་མཚན་ཐུན་ཐུང་བའི་གནས་ལུགས་ཡིན།།
ཤ་གསེང་རུས་རྐང་མ་ལུས་སྦྲིད་དུ་བཅུག ། 
སྙིང་མཆིན་གློ་བ་མ་ལུས་འདར་དུ་བཅུག །
བདེ་བས་ར་རོར་གྱུར་བའི་བུ་མོ་འདི།།
དོ་དགོང་སྐྱེས་ཕོ་ཡིན་པའི་རྣམ་ཐར་ཡིན།།
མཁྲང་ཟླུམ་ནུ་མས་ཡང་དང་ཡང་དུ་རེག །
ལྷོད་མཉེན་ལྟེ་བས་བསྐྱར་དང་བསྐྱར་དུ་འདེགས།།
སྨིན་མ་ཆུ་ལ་གཡེང་བའི་བུ་མོ་འདི།།
དོ་དགོང་ལྐུགས་པ་ཡིན་པའི་ཟིན་ཐོ་ཡིན།།
ཁ་ཡི་ཆར་ཐིགས་རེ་རེ་ཁ་ལ་ཐིམ།།
ལྕེ་ཡི་ཁྲག་ཐིགས་རེ་རེ་ལྕེ་ལ་འདྲེས།།།
སྣ་ཚོགས་འཕྲུལ་གྱིས་སྙེམས་པའི་བུ་མོ་འདི།།
དོ་དགོང་སྐར་ཚོགས་མང་བའི་གྲངས་ཀ་ཡིན།།
མྱོས་པའི་ཤ་འགྱུར་སྲོག་གི་བདུད་རྩི་འདྲ།།
འཁུན་པའི་ཅ་ཅོ་ཞིམ་པའི་བུ་རམ་འདྲ།།
ཡིད་བཞིན་འདོད་འཇོར་གྱུར་བའི་བུ་མོ་འདི།།
དོ་དགོང་ཟླ་བ་འདར་བའི་གཏམ་རྒྱུད་ཡིན།།
རྨ་བྱའི་སྒྲོ་མདོངས་བཞིན་དུ་གསལ་ཀྱུག་ཀྱུག །
ཁ་བའི་འདབ་མ་བཞིན་དུ་དཀར་བོང་བོང་།།
ལྟ་བས་ཆོག་མི་ཤེས་པའི་བུ་མོ་འདི།།
དོ་དགོང་སྔུར་བ་ཚར་བའི་བདེན་དཔང་ཡིན།།
འདོད་རྩེའི་ཤུགས་ཀྱིས་སྙེས་མགོའི་ཚ་དེམ་བཅགས།།
དཀར་དམར་ཁུ་བས་གོས་ཀྱི་འབོལ་གདན་བརླགས།།
མི་བསྲོན་ཆགས་པས་སྨྱོས་པའི་བུ་མོ་འདི།།
དོ་དགོང་གཏོང་ཕོད་ཆེ་བའི་སྔོན་འགྲོ་ཡིན།།
ལས་དང་ལམ་གྱིས་གནང་བའི་བུ་མོ་འདི།།
སྟེས་དང་སྟབས་ཀྱིས་འཐོབ་པའི་བུ་མོ་འདི།།
ཤེལ་ཁྲའི་སྒྲོག་གུ་ལྷུང་བའི་ཐག་སྒྲ་ཡིན།།
དར་དཀར་ཤམ་ལྭ་རལ་བའི་སྲུབས་ཀ་ཡིན།།
འཚོ་བའི་བྲོ་བ་མངར་སྐྱུར་གང་ཡང་རུང་།།
འཁོར་བའི་རང་བཞིན་བདེ་སྡུག་ཅི་ཡང་ཆོག །
མི་ཚེའི་མུན་པའི་ཁྲོད་ཀྱི་དཔལ་འབར་ལ།།
གམ་གྱི་བུ་མོ་འདི་ནི་གདམ་པར་བྱ།།
 

འཆལ་བོའི་ལྟ་མགུར།
 
 
 

མི་ཚེ་ཤ་དང་ཁྲག་ལ་བཅོས་བཞིན་དུ། །
མི་ཡི་དགའ་སྐྱོ་ཆགས་སྡང་ཡོད་བཞིན་དུ། །
མདོག་དང་བྲོ་བ་མེད་པའི་གྲྭ་ཤག་ཏུ། །
བདག་གི་བན་ཆུང་རྣམས་ནི་འོ་རེ་བརྒྱལ། །

གྲོགས་པོ་ལྟོས་དང་འཁོར་བའི་ཐང་ཆེན་གྱི། །
རི་ཆུ་བ་གམ་བརྩེགས་པའི་དགའ་ཚལ་ན ། །
སྨིན་ལེགས་དུངས་སེམས་ཅན་གྱི་བུ་མོ་དེས། །
ཁྱོད་ལ་ཆེད་དུ་འབོད་པ་མ་མཐོང་ངམ། །

ཚོར་བའི་ལུ་གུ་ལྡིང་བའི་རྗེས་ཤུལ་དུ། །
མི་ཡི་རི་མོ་མི་སྟོན་ཅི་ལ་སྲིད། །
འཁོར་བའི་གླིང་ཀ་གཅིག་ཏུ་འགྲིམ་པ་ལ། །
རྟོག་གེའི་ཁ་ཤགས་ཙམ་ལ་མ་ཞེད་ཅིག །

སྔོན་ནས་ད་བར་བོད་དང་བལ་ཡུལ་གྱི། །
སྤྲུལ་བའི་ཨ་ཇོ་དག་གི་ཞམ་འབྲིང་སྟེ། །
ངོ་ཚས་སྒྲོག་གིས་བཅིངས་པའི་གནས་བརྟན་ཚོ། །
རང་ཉིད་རང་གིས་གསོད་ལ་དཔའ་བ་བདེན། །

ཡིན་ཡང་དགོན་པའི་བྲན་གྱི་དགེ་སློང་ཞིག །
མི་སྐྱིད་སྣང་བ་འཁྲུགས་པའི་ནམ་ཞིག་ལ། །
རང་དབང་དགོད་སྒྲ་མཆེད་པའི་ཞིང་ཁམས་དེར། །
དམ་ཚིག་ཤུགས་ཀྱིས་ཆོད་པ་འདི་རེ་དགའ། །

རིན་ཆེན་ཐང་མ་གམ་ལ་སྤུངས་བཞིན་དུ། །
ཞ་འོན་ལྐུགས་པའི་རྟུལ་ཞུགས་སྐྱོང་བ་འདི། །
བདག་ཅག་ཆོས་པ་རྣམས་ལ་དཀོན་མཆོག་གིས། །
བསམ་བཞིན་ཁྱད་གསོད་བྱེད་པ་ཨེ་ཡིན་ནམ། །

བརྩེ་བའི་ཆུང་མ་དོང་གི་མེ་ཏོག་ཡིན། །
གཅེས་པའི་བུ་ཕྲུག་ནགས་ཀྱི་སིལ་ཏོག་ཡིན། །
མཛེས་པའི་ལྟད་མོ་འདི་འདྲ་མ་མཐོང་བའི། །
མིག་གི་དབང་བོ་དེ་ཡང་དོན་ཡོད་མིན། །

ཨེ་ཧོ་ངོ་མཚར་མི་ཡི་འཚོ་བ་ལ། །
རོལ་ཅིང་མྱོང་བའི་གདམ་གསེས་བྱེད་པ་ནི། །
ཤིན་ཏུ་འོས་སོ་ལས་མཐུན་རོགས་པ་ཚོ། །
སུ་ལ་ནོངས་པ་ཙམ་ཡང་སྐྱེ་དགོས་མེད། །

གང་དུ་བསྡད་ཀྱང་མི་ཡི་རྩིས་ཐང་ལ། །
དངོས་སུ་གཅེས་པའི་ལས་ཀ་མ་དོར་ན། །
གུད་ན་མེད་པའི་སྐྱེ་བའི་དོན་སྒོ་ལ། །
འདི་ལས་ལྷག་ཅིག་ཁོ་བོས་མི་འཚོལ་ལོ། །

ཨ་ཙུ་ཀུ་རེ་བདག་འདྲའི་འཆལ་བོ་ལ། །
ཆོས་གཏམ་སྨྲ་བའི་དབང་སྐལ་ག་ན་ཡོད། །
འདི་འདྲའི་དྲང་གཏམ་རང་འདྲའི་སེར་གཟུགས་ལ། །
ནང་རྒྱུས་དམར་པོ་ཇི་བཞིན་བཤམས་པ་ཙམ། །

རང་བྱུང་མཛེས་སྡུག་གི་ཟུར་ཞིག
 
 
 
___སྣང་ཚུལ་ཞིག་ལ་ཕྱིར་དྲན་བྱེད་པ།
 
ཕ་ཀིའི་གཙང་ཆུ་སྔོན་མོའི་ཉེ་འགྲམ་གྱི། །
དཀར་དམར་འདབ་མ་གཡོ་བའི་མེ་ཏོག་གིས། །
འབའ་འབའ་ལུ་གུའི་མཐའ་ཡི་སྲིང་ཆུང་མ། །
ཁོང་ནས་མགུ་བའི་ཞྭ་ཞིག་བསླེ་ན་ཨང་། །
 
རླུང་གིས་དྲིལ་བའི་ནེམ་ལོའི་ཆུ་ཐིགས་དེར། །
ལག་ཁྱོར་བཟེད་དེ་མིག་འབྲས་གཏད་ན་ཡང་། །
མ་བསམ་ས་ནས་ཁྲག་ལེན་འབུ་ཆུང་ལ། །
ཕུ་ཞིག་བཏབ་པས་དམིགས་པའི་གནས་ཀྱང་བརླགས། །
 
སྤྲིན་པ་གློ་བུར་འདུས་པའི་དྲག་ཆར་གྱིས། །
སྐྲ་དབྱིབས་འཆོལ་ཏེ་མཐོང་ལམ་འགོག་པ་དང་། །
ཕུང་བོ་ཡོངས་སུ་བརླན་པའི་ངང་ཚུལ་འདིས། །
བྱུང་རྒྱལ་ཀི་རིང་བཏབ་ན་བདེ་སྙམ་འཆར། །
 
རི་བོང་མཆོང་འགྲོས་བྱས་པའི་སུག་རྗེས་སུ། །
ལང་ཚོ་བསྣད་པའི་ཤིང་ཏོག་འགའ་རེ་མཐོང་། །
དེ་ལས་འཐུལ་བའི་དྲི་ངད་ཞིམ་པོ་ཡིས། །
ཁོང་བའི་སྨྲེང་སྐྱོ་རེ་ཞིག་སངས་པ་ཡིན། །
 
སྔུན་གྱི་ཅུང་ཟད་དམའ་བའི་ཕ་བོང་སྟེང་། །
སྣེ་ཙོར་སྦངས་པའི་སྐྲ་མདུད་ཆ་གཅིག་འདུག །
ཨ་ཙི་ཤིན་ཏུ་ཆུང་བའི་རྐང་རྗེས་ཤིག །
རྩྭ་ལོ་བསྙིལ་ཏེ་སོང་བ་དངོས་སུ་རིག ། 
 
ཚུལ་འདི་ལྷ་ཡི་དགའ་ཚལ་མ་ཡིན་ལ། །
མིས་བཟོས་སྤྲོ་སྐྱིད་ར་བའང་ཅི་ལ་ཡིན། །
རིག་པའི་བུ་ཆུང་ལང་ལ་ཤོར་བའི་ཚེ། །
རྣམ་བཞག་མེད་པའི་མཛེས་སྡུག་དེ་ལྟར་ཡིན། །

ང་ཚོས་ང་ཚོའི་གདོང་ལ་ཅེར། ། 
ང་ཚོས་ང་ཚོའི་མིག་ལ་བལྟས། ། 
སྐད་ཆ་གང་ཡང་མ་ཞུས་པར། ། 
ཁྲུང་དཀར་རེ་རེ་ཞབས་དག་བརྒྱབ། ། 
ཁོང་གིས་མཆོད་ཅིང་ང་ཡིས་མཆོད། ། 
ཁོ་མོ་བཟི་ཞིང་ཁོ་ཡང་སྦྲིད། ། 
སེམས་ཀྱི་ལ་མགོ་ཁ་བས་བཟུང་། ། 
སྙིང་ལ་མི་རྟག་བུ་ཡུག་འཚུབ། ། 
ཁ་པར་དེ་དག་གང་ནས་གྲག ། 
སྤུན་མཆེད་སུ་ལ་ཅི་ཞིག་བྱུང་། ། 
ཡང་དག་ཕོ་ཚོད་མེད་ནའང་། ། 
དཀར་མེ་གཉོམ་པོ་སྒྲོན་སྙིང་འདོད། ། 
དེ་ནས་ལྔ་དང་འདི་ནས་བཅུ། ། 
ཆང་འདི་ཁོ་ཚོའི་ཆེད་དུ་མཆོད། 
འདི་ནས་བརྒྱ་དང་དེ་ནས་སྟོང་། ། 
རྒྱགས་འདི་ཁོ་ཚོའི་དོན་དུ་གསོལ། ། 
སེམས་ཀྱི་མགོ་འཕང་མཐོ་བའི་ཕྱིར། ། 
ཅིས་ཀྱང་ལམ་ཆང་ཡིད་ཚིམ་མཆོད། ། 
རྒྱུངས་པའི་རྩ་ལག་སྲ་བའི་ཕྱིར། ། 
ངེས་པར་ལམ་ཆང་ཡིད་ཚིམ་མཆོད། ། 
ཁྱོད་ཚོའི་ངོ་ནི་དེ་ལྟར་ལགས། ། 
ཁོ་བོའི་སྣ་ཡང་འདི་ལྟར་རེད། ། 
གཉེར་དང་སུལ་མོ་མ་ལུས་པ། ། 
མུན་ནང་གློག་ཞུ་ཨེ་མི་འདྲ། ། 
ཁྱིམ་འདི་བཙན་སྐར་འཆར་ལམ་གྱི། ། 
ཁྱིམ་འདི་བླ་སྐར་བརྒྱུད་ལམ་གྱི། ། 
ཁྱིམ་འདི་སྨིན་དྲུག་འཁོར་ལམ་གྱི། ། 
དགུ་ཚིགས་སྐྱ་མོར་མིང་འདོགས་བགྱི། ། 
མཚན་མོའི་ནམ་མཁའ་རབ་ཏུ་སྒྲོབ། ། 
སྨག་རྫོང་སྟུག་པོས་ཁྲོ་གཉེར་སྟོན། ། 
དེ་ལྟ་ནའང་སྐར་ཕྲན་རྣམས། ། 
རང་གསལ་འོད་ཀྱིས་རང་ལམ་འབྱེད། །
 
འདི་ནི་ཟི་ལིང་བོད་ཟས་ཁང་ཞིག་གི་དབུ་འབྱེད་མགྲོན་བསུའི་སྟེང་གི་ཐོལ་ཚོར་ཡིན། སྔར་རྡོ་འབུམ་ཟིན་བྲིས་ལས་བོར་ཟིན་པ་དེ་རིང་གྲོགས་ཤིག་གིས་སོ་སོའི་མཐེབ་སྡེར་དུ་ཉར་འདུག་ཟེར་ཏེ་བསྐུར་བྱུང་། 

